
			Á miña nai, por ser a miña heroína.

			A Laura e a Xacobe, por ter o gran
privilexio de ser a vosa nai.

		

	
		
			Din que son o vivo reflexo da miña avoa, pero para coñecer a miña historia é preciso que tamén coñezades a dela.

			Coñecer o noso pasado é saber quen somos, forma parte da nosa identidade.

		

	
		
			
A miña historia

		

	
		
			
Chámome Laura

			Se tivese que definirme penso que utilizaría tres adxectivos: forte, loitadora e intelixente. Ultimamente as cousas non están indo demasiado ben, comezo a dubidar de todo, ata de min mesma.

			Son capitá do equipo de fútbol e unha apaixonada das ciencias e da lectura. Esta última afección pode que a leve na xenética, xa que é unha paixón compartida pola miña nai e a miña avoa.

			Ao colexio vou no autobús e encántame perder o tempo mirando pola fiestra a xente e inventando historias sobre as súas vidas. Quizais a lectura teña parte de culpa.

			Na ruta que fai o bus sempre vía unha parella de namorados, pero levo tempo sen ver a rapaza. Entón, a miña maquinaria da fantasía comeza a funcionar. E se discutiron e por fin ela marchou para vivir un amor libre nunha illa deserta co seu profesor de taichí? Ás veces ríome das miñas propias tolemias, pero é tan bo rirse dunha mesma!

			Este ano é o meu último curso en primaria e sinto un pouco de pena ao pensar que será o derradeiro xunta os meus compañeiros e compañeiras. O próximo curso comeza o instituto e prodúceme certa inquedanza o que virá.

			No equipo de fútbol din que son moi esixente comigo mesma: non deixo de practicar unha xogada ata que sae á perfección; cando rematan as clases, quedo adestrando máis tempo para poder mellorar, e debuxo as posibles xogadas para conseguir o mellor resultado.

			Quero ter todo baixo control, pero a miña nai dime que o bo da vida son as sorpresas e non tanto saber o que sucederá ao día seguinte.

			A súa frase sempre é: «Laura, tes que gozar máis e darlle menos voltas á cachola».

			Como se fose tan sinxelo! Para min, cada vez é máis difícil deixar de darlles voltas ás cousas.

		

	
		
			
A miña tristeza

			Dende hai un tempo, non sabería dicir cando, os meus días no colexio definiríaos como grises. Noto que non estou ben porque discuto a miúdo coas amigas, os exames están a ser un suplicio e non quero saír polas tardes.

			Todo parece ir costa arriba e cada día semella complicarse un pouco máis.

			No autobús de regreso á casa sempre sento co meu mellor amigo Xoel, e gústanos compartir ese tempo falando. Como estamos en clases diferentes, durante o traxecto aproveitamos para poñernos ao día.

			—Que che pasa, Laura? –preguntoume unha vez con preocupación.

			—Que queres que me pase? NADA!

			—Coñézote e sei que non estás ben. Hai tempo que non pareces a mesma.

			—Déixate de lerias, anda, que non me pasa nada. –Corteino porque non me apetecía recoñecer o meu estado de ánimo–. Non sigas a preguntar ou acabaremos enfadados.

			A verdade é que nas últimas viaxes os silencios entre os dous son cada vez máis longos e incómodos. Penso que día a día estou a separar a Xoel un pouco máis de min.

			Nas ceas, os meus pais tratan de falar comigo, pero o resultado sempre é o mesmo: négome a dicir unha soa palabra. Se cadra é que tampouco sei moi ben que me está a pasar. 

			Ultimamente sempre acabo as conversas da mesma forma, pechada no cuarto, polo xeral debuxando. Creo que cando debuxo transmito o que estou sentindo sen dicir as palabras. 

			O outro día o meu pai atopou os debuxos e pareceume tan mal que entrase no meu cuarto, que os collín e os rachei un por un.

			As noites son complicadas, comezo a sentir unha dor intensa no estómago e acabo chorando e pensando en que xa non serei capaz de durmir. 

			Dende que esperto sinto unha especie de nube negra instalada na miña cabeza e, como non, vén acompañada de raios, que son pensamentos negativos martelando todo o tempo: «Non serás capaz», «Non o lograrás», «Non vales nada». Quero paralos, pero non podo. E a medida que se achega a noite son cada vez peores e imparables.

			Para que teñas unha idea, é coma se estiveses a recibir empuxóns cada vez máis fortes ata que caes ao chan e es incapaz de volver levantarte.

			Gustaríame sentirme doutro modo, pero non podo.

			Non quero que a xente pense que a capitá do equipo de fútbol é débil, e tampouco quero preocupar a papá e a mamá.

